МОНГОЛ УЛСЫН ИХ ХУРЛЫН 
ХУУЛЬ ЗҮЙН БАЙНГЫН ХОРООНЫ 

2022 ОНЫ 12 ДУГААР САРЫН 16-НЫ ӨДӨР /БААСАН ГАРАГ/-ИЙН 
ХУРАЛДААНЫ ТЭМДЭГЛЭЛИЙН

	1. Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2022.12.14-ний өдөр өргөн мэдүүлсэн, эцсийн хэлэлцүүлэг/
	3-5


Монгол Улсын Их Хурлын 2022 оны намрын ээлжит чуулганы 
Хууль зүйн байнгын хорооны 12 дугаар сарын 16-ны өдөр 
/Баасан гараг/-ийн хуралдааны товч тэмдэглэл
 

Байнгын хорооны дарга Л.Мөнхбаатар ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 17 цаг 51 минутад Төрийн ордны “Жанжин Д.Сүхбаатар” танхимд эхлэв. 
 


Чөлөөтэй: Б.Дэлгэрсайхан, Н.Алтанхуяг, Э.Бат-Амгалан, С.Бямбацогт, Д.Ганбат, Ш.Раднаасэд, Ц.Сэргэлэн, Б.Энх-Амгалан.

Нэг.Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2022.12.14-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хууль зүй, дотоод хэргийн сайд Х.Нямбаатар, Хууль зүй, дотоод хэргийн яамны Төрийн нарийн бичгийн дарга П.Сайнзориг, мөн яамны Хууль зүйн бодлогын газрын дарга Д.Цолмон, мөн газрын ахлах шинжээч Ш.Цолмон, Улсын ерөнхий прокурорын орлогч, Төрийн хууль цаазын шадар зөвлөх М.Чинбат, Улсын ерөнхий прокурорын Шүүхэд төрийг төлөөлөх хэлтсийн ахлах прокурор О.Мөнхбаатар, Дотоод хэргийн их сургуулийн Эрдэм шинжилгээний нэгдсэн хүрээлэнгийн захирал С.Гантулга, Монголбанкны Ерөнхийлөгчийн хуулийн зөвлөх Б.Гантуяа,  Хууль зүйн үндэсний хүрээлэнгийн захирал Х.Эрдэм-Ундрах, Монголын хуульчдийн холбооны гишүүн, хуульч Б.Батзориг, Монголын өмгөөлөгчдийн холбооны Удирдах зөвлөлийн дарга Б.Баатарсайхан, Монголын өмгөөлөгчдийн холбооны Удирдах зөвлөлийн гишүүн Д.Батсүх нар оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ч.Батбямба, Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, референт П.Хулан нар байлцав.

Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүн Х.Нямбаатар санал хэлэв. 
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3-т заасны дагуу Улсын Их Хурлын гишүүн Х.Нямбаатарын гаргасан зарчмын зөрүүтэй саналын томьёоллоор санал хураалт явуулав. 
Л.Мөнхбаатар: Улсын Их Хурлын гишүүн Х.Нямбаатарын гаргасан, Төслийн 1 дүгээр зүйлийн 1 дэх заалтын 8 дахь хэсгийн “Хорин хоёрдугаар бүлгийн 22.1 дүгээр зүйлийн 3 дахь хэсэг, 22.4 дүгээр зүйлийн 4 дэх” гэсний дараа “хэсэг, 22.10 дугаар зүйлийн 2 дахь” гэж нэмэх гэсэн саналыг дэмжье гэсэн санал хураалт явуулъя. 

90.9 хувийн саналаар санал дэмжигдлээ. 

Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулж дууслаа. 

Байнгын хорооноос гарах танилцуулгыг Улсын Их Хурлын гишүүн Л.Мөнхбаатар Улсын Их Хурлын чуулганы нэгдсэн хуралдаанд танилцуулахаар тогтов.
Уг асуудлыг 17 цаг 58 минутад хэлэлцэж дуусав.
 
 
Байнгын хорооны хуралдаанаар 1 асуудал хэлэлцэв. 
 

Хуралдаан 08 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 17 цаг 59 минутад өндөрлөв.

Ц.АЛТАН-ОД

МОНГОЛ УЛСЫН ИХ ХУРЛЫН 

2022 ОНЫ НАМРЫН ЭЭЛЖИТ ЧУУЛГАНЫ 

ХУУЛЬ ЗҮЙН БАЙНГЫН ХОРООНЫ 12 ДУГААР САРЫН 16-НЫ ӨДӨР 

/БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ
Л.Мөнхбаатар: Байнгын хорооны эрхэм гишүүдийн энэ өдрийн амрыг эрье.

Байнгын хорооны гишүүдийн олонх хүрэлцэн ирсэн тул Хууль зүйн байнгын хорооны 2022 оны 12 дугаар сарын 16-ны өдрийн хуралдаан нээснийг мэдэгдье. 

Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг танилцуулъя.

Л.Мөнхбаатар ирсэн, Ц.Мөнх-Оргил гишүүн ирсэн, Ц.Мөнхцэцэг гишүүн ирсэн, Х.Нямбаатар гишүүн ирсэн, Б.Пүрэвдорж гишүүн ирсэн, Ц.Сандаг-Очир гишүүн ирсэн, Ж.Сүхбаатар гишүүн ирсэн, Н.Учрал гишүүн ирсэн, Б.Энхбаяр гишүүн нар хүрэлцэн ирсэн байна. Ш.Адьшаа гишүүн хүрэлцэн ирсэн байна.

Байнгын хорооны хуралдааны ирцийг танилцуулж дууслаа.

Байнгын хорооны хуралдаанаар хэлэлцэх асуудлыг танилцуулъя.

Нэг асуудал хэлэлцэнэ. Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл. Засгийн газар 2022 оны 12 дугаар сарын 14-ний өдөр өргөн мэдүүлсэн. Эцсийн хэлэлцүүлгийг явуулна.

Хэлэлцэх асуудлаар саналтай гишүүн байна уу? Хэлэлцэх асуудал дээр саналтай гишүүн алга байна.

Хэлэлцэх асуудалдаа орьё. 

Нэг. Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулъя.

Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя. 

Улсын ерөнхий прокурорын орлогч, Төрийн хууль цаазын шадар зөвлөх М.Чинбат, Монголбанкны Ерөнхийлөгчийн хуулийн зөвлөх Б.Гантуяа, Улсын ерөнхий прокурорын Шүүхэд төрийг төлөөлөх хэлтсийн ахлах прокурор О.Мөнхбаатар, Хууль зүй, дотоод хэргийн яамны Хууль зүйн бодлогын газрын дарга Д.Цолмон, Дотоод хэргийн их сургуулийн Эрдэм шинжилгээний нэгдсэн хүрээлэнгийн захирал, доктор, дэд профессор, цагдаагийн дэд дүрэнд С.Гантулга, Хууль зүйн үндсий хүрээлэнгийн захирал Х.Эрдэм-Ундрах, Хууль зүй, дотоод хэргийн яамны Хууль зүйн бодлогын газрын ахлах шинжээч Ш.Цолмон,  Монголын хуулчдын холбооны гишүүн, хуульч, доктор, дэд профессор Б.Батзориг, Монголын өмгөөлөгчдийн холбооны удирдах зөвлөлийн дарга Батсүхийн Баатарсайхан, Монголын өмгөөлөгчдийн холбооны Удирдах зөвлөлийн гишүүн, өмгөөлөгч Доржсүрэнгийн Батсүх нар оролцож байна.

Эцсийн эцсийн тэд бэтгэгдсэн төслийг гишүүдэд тараасан байгаа. 

Хуулийн төсөлтэй холбогдуулан асуух асуулттай гишүүд байна уу? Х.Нямбаатар гишүүн асуултаа асууя.

Х.Нямбаатар: Эрүүгийн хэрэг хянан шийдвэрлэх тухай хуульд нэмэлт өөрчлөлт оруулах төсөл дээр Эрүүгийн хуулийн тусгай ангийн 22.1.3-т заасан улс төрд нөлөө бүхий этгээдэд ял оногдуулахдаа Эрүүгийн хэрэг хянан шийдвэрлэх тухай хуульд заасан хэрэг хялбаршуулсан журмаар хянан шийдвэрлэх журам үйлчлэхгүй гэж зохицуулалт орж байгаатай холбогдуулж Хууль хоорондын хийдэл, зөрчил гаргахгүйн үүднээс зарчмын зөрүүтэй саналын томьёоллыг гаргаж байна. 

Тэр нь юу вэ гэхээр Эрүүгийн хуулийн тусгай ангийн 22.10.2 дахь хэсгийг мөн хялбаршуулсан журам үйлчлэхгүй гэж нэмэх ийм саналыг оруулж байна. 

Ингэснээр өнөөдрийн бид нарын энэ эцэслэн батлах гэж байгаа Эрүүгийн хуульд материаллаг хуулийн болон процессын хуулийн хоорондын зөрчил гарахгүй байх ийм нөхцөл бүрдэнэ гэж бодож байна. 

Тийм учраас Байнгын хорооны гишүүд миний гаргаж байгаа саналыг дэмжиж өгөөч.

Би нэг зүйлийг хэлэхгүй бол болохгүй нь. Өнөөдөр энэ Эрүүгийн хуульд оруулж байгаа нэмэлт, өөрчлөлт бол Монголын парламент, Монгол Улсын Засгийн газар авлигатай их тэмцэлтэй чин хүсэл эрмэлзэл байгаагаа өнөөдөр энэ нэмэлт, өөрчлөлтөөрөө баталж байгаа.

Өнөөдөр хэдийгээр цөөнхийн бүлгийн гишүүд Засгийн газрын оруулж ирж байгаа төсөл, хөтөлбөрүүд дээр шүүмжлэлтэй ханддаг ч гэлээ гэсэн өнөөдөр энэ Монгол Улсын Засгийн газрын авлигатай хийх тэмцэлд Улсын Их Хурлын гишүүн, Ховд аймгаас сонгогдсон Б.Пүрэвдорж гишүүн, Ш.Адьшаа гишүүн нар маань яалт ч байхгүй оролцож, ажлын хэсэгт оролцож, өөрсдийнхөө үгийг хэлж, бас саяын энэ хууль хоорондын хийдэл гаргахгүй байх тал дээр саналаа хэлсэнд баярлалаа гэдгээ хэлье. Баярлалаа.

Л.Мөнхбаатар: Х.Нямбаатар гишүүн зарчмын зөрүүтэй санал гаргаж байна.

Эцсийн хэлэлцүүлэг учраас Улсын Их Хурлын чуулганы хуралдааны дэгийн тухай хуулийн 42.2.3-т нэгдсэн хуралдааны анхны хэлэлцүүлгээр санал хураалт дэмжигдсэн боловч уг саналаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн энэ тохиолдолд гуравны хоёроор санал дэмжигдэх юм бол орох ёстой.

Ингээд төслийг би уншиж өгье. Өмнө нь хураагдсан энэ санал дэмжигдсэнтэй холбогдуулаад төслийн 1 дүгээр зүйлийн 1 дэх заалтын 8 дахь хэсгийн “Хорин хоёрдугаар бүлэгт заасан” гэснийг “Хорин хоёрдугаар бүлгийн 22.1 дүгээр зүйлийн 3 дахь хэсэг, 22.4 дүгээр зүйлийн 4 дэх хэсэгт заасан” гэж заасны дараа “22.10 дугаар зүйлийн 2 дахь” хэсэг гэж нэмэх. 

Одоо нөгөө хялбаршуулах дээрээ үндэслэлгүйгээр хөрөнгөжсөн, улс төрд нөлөө бүхий этгээдүүдийг нэмж байгаа гэсэн үг шүү. Нэмж байгаа гэсэн. Одоо хүндрүүлэх нөхцөл байдалтай гэсэн үг.

Санал хураалт гуравны хоёроор дэмжигдэнэ. Д.Цогтбаатар гишүүн ирсэн байгаа. Санал хураалтад оролцоно. 

Саяын уншсан саналын томьёоллоор санал хураалтыг явуулъя. Санал хураалт. /алх цохив/

Уг зарчмын зөрүүтэй санал хуралдаанд оролцсон гишүүдийн 90.9 хувийн саналаар дэмжигдлээ.

Хуулийн төсөлтэй холбогдуулан гишүүд асуулт асууж, санал гаргаж дууслаа.

Эрүүгийн хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулж дууслаа. 

Хуулийн төслийг эцсийн хэлэлцүүлэгт бэлтгэсэн талаарх Байнгын хорооны танилцуулгыг чуулганы нэгдсэн хуралдаанд ажлын хэсгийн ахлагч танилцуулна. 

Байнгын хорооны өнөөдрийн хуралдаанаар хэлэлцэх асуудал дууссан тул өнөөдрийн хуралдааныг хаасныг мэдэгдье. /алх цохив/

Одоо Улсын Их Хурлын чуулганы нэгдсэн хуралдаанаар уг асуудлыг хэлэлцэнэ. Улсын Их Хурлын гишүүд, ажлын хэсэг оролцоно гэдгийг хэлье.
БИЧЛЭГЭЭС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ БУУЛГАЖ,

ХЯНАСАН: ШИНЖЭЭЧ

